
ᓯᕗᓕᖅᑎ ᐅᑲᓕᖅ ᑐᙵᓱᑦᑎᑦᓯᔪᖅ ᑲᓇᑕᐅᑉ ᐊᖑᑦ ᐃᖏᕐᕋᕙᑦᑐᒥᒃ 
ᓄᓇᕗᒻᒧᑦ 

 
ᓯᕗᓕᖅᑎ ᐅᑲᓕᖅ ᑐᙵᓱᑦᑎᑦᓯᔪᖅ ᕆᒃ ᕼᐊᓐᓴᒻᒥᒃ ᓯᕗᓪᓕᖅᐹᒥ ᑎᑭᑦᑎᓪᓗᒍ ᐃᖃᓗᓐᓄᑦ ᖁᕕᐊᓱᐊᒍᑕᐅᓪᓗᓂ 

ᐊᕐᕌᒍᓂᒃ ᐊᕙᑎᓂᒃ ᓇᓪᓕᐅᓂᖅᓴᐅᕈᑕᐅᓂᐊ ᐊᖑᑦ ᐃᖏᕐᕋᕙᑦᑐᖅ ᐳᓚᕋᓚᐅᖅᓯᒪᑎᓪᓗᒍ 
 

ᐃᖃᓗᐃᑦ, ᓄᓇᕗᑦ (ᔫᓂ 6, 2007) - ᓯᕗᓕᖅᑎ ᐹᓪ ᐅᑲᓕᖅ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᒥᓂᔅᑕᖓᑦ ᓕᐅᓇ ᐊᒡᓗᒃᑲᖅ, ᐊᒻᒪᓗ ᑲᓇᑕᐅᑉ ‘ᐊᖑᑦ ᐃᖏᕐᕋᕙᑦᑐᖅ’ ᕆᒃ ᕼᐊᓐᓴᓐ ᐅᓪᓗᒥ ᑲᑎᖃᑎᖃᖅᑕᐅᔪᑦ 
ᓄᓇᓕᓐᓂᒥᐅᓂᒃ ᖁᕕᐊᓱᐊᖃᑎᖃᖅᑐᑎᒃ ᕼᐊᓐᓴᓐ ᐊᖑᑦ ᐃᖏᕐᕋᓚᐅᖅᓯᒪᑎᓪᓗᒍ ᓇᓪᓕᐅᓂᖅᓴᐅᑎᓪᓗᒋᑦ 
ᐊᕐᕌᒍᓂᒃ ᐊᕙᑎᓂᒃ ᐊᒻᒪᓗ ᐊᑎᓕᐅᖃᑎᒌᑦᑐᑎᒃ ᑲᑐᔾᔨᖃᑎᒌᓐᓂᕐᒧᑦ ᕆᒃ ᕼᐊᓐᓴᓐ ᑎᒥᖁᑎᖏᑦ ᐊᒻᒪᓗ 
ᓄᓇᕗᑦ ᒐᕙᒪᒃᑯᖏᑦ. 
 
ᒫᑦᓯ 2007-ᒥ, ᓯᕗᓕᖅᑎ ᐅᑲᓕᖅ ᐅᖃᐅᓯᖃᓚᐅᖅᓯᒪᔪᖅ ᐊᖏᕈᑎᖃᖅᓯᒪᓂᕋᖅᑐᓂ ᐃᑲᔪᕈᒪᓂᕐᒧᑦ ᕆᒃ 
ᕼᐊᓐᓴᓐ ᐱᓕᕆᐊᖏᓐᓄᑦ ᐃᑲᔫᑎᖃᕐᓂᐊᕐᓂᕋᖅᑐᓂ $100,000-ᓂᒃ ᑎᒥᒥᒍᑦ ᐱᒡᒐᕈᑎᖃᕐᓂᖅᓴᓄᑦ ᓄᓇᕗᒻᒥ. 
ᐅᓪᓗᒥ, ᓯᕗᓕᖅᑎ ᐅᑲᓕᖅ, ᒥᓂᔅᑕ ᐊᒡᓗᒃᑲᖅ ᐊᒻᒪᓗ ᕼᐊᓐᓴᓐ ᑲᑎᖃᑎᒌᖅᑲᐅᔪᑦ ᐱᖃᓐᓇᕇᓕᖅᑐᑎᒃ 
ᐊᑎᓕᐅᖃᑎᒌᑦᑐᑎᒃ ᑲᑐᔾᔨᖃᑎᒌᓐᓂᕆᓂᐊᖅᑕᖏᓐᓄᑦ. ᑕᒪᑐᒥᖓ ᐃᑲᔪᕐᓂᕐᒥᒍᑦ, ᓄᓇᕗᑦ ᐃᓚᐅᖃᑕᐅᓕᕐᖓᑦ 
ᑲᓇᑕᓕᒫᒥ ᐱᓕᕆᐊᖑᕙᑦᑐᓄᑦ ᐱᕚᓪᓕᖅᑎᑦᓯᒐᓱᐊᕐᓂᕐᒧᑦ ᐋᖅᑭᐅᒪᔾᔪᑎᑦᓴᓂᒃ, ᖃᐅᔨᓴᕐᓂᕐᒧᑦ ᐊᒻᒪᓗ 
ᓯᕗᒃᑲᑕᖅᑎᐅᓂᕐᒧᑦ ᑭᒃᑯᑐᐃᓐᓇᕐᓄᑦ ᕿᒥᕐᓗᒥᒍᑦ ᐋᓐᓂᖅᓯᒪᔪᓄᑦ ᐊᒻᒪᓗ ᐱᒡᒐᕐᓂᖅᓴᐅᔪᓄᑦ. 
 
“ᐅᓪᓗᒥ, ᐅᐱᒍᓱᑦᑐᖓ ᑐᙵᓱᑦᑎᒍᓐᓇᕋᒃᑯ ᕆᒃ ᕼᐊᓐᓴᓐ ᓄᓇᕗᒻᒧᑦ ᖁᕕᐊᓱᐊᒍᑎᖃᖅᑎᓪᓗᒍ ᐊᕐᕌᒍᓂᒃ 
ᐊᕙᑎᓂᒃ ᓇᓪᓕᐅᓂᖅᓯᐅᕐᓂᖓᓂᒃ ᐃᖏᕐᕋᑲᑕᓚᐅᖅᓯᒪᑎᓪᓗᒍ ᓄᓇᕐᔪᐊᒥ,” ᐅᖃᖅᓯᒪᔪᖅ ᐅᑲᓕᖅ. 
“ᐃᖏᕐᕋᓂᖃᖅᑎᓪᓗᒍ ᑲᔪᖏᕆᐊᕈᑕᐅᓚᐅᖅᓯᒪᔪᖅ ᓄᓇᕐᔪᐊᓕᒫᒥ ᑕᑯᒍᓐᓇᖅᑐᑕ ᑕᑯᓐᓇᖅᑕᖏᑎᒍᑦ ᐊᒻᒪᓗ 
ᑲᒪᕙᓪᓕᐊᒋᐊᖃᕐᓂᕐᒧᑦ ᐊᑐᐃᓐᓇᖃᖅᑎᑦᓯᒋᐊᖃᕐᓂᕐᒧᑦ ᓇᒻᒥᓂᖅ ᓄᓇᓕᑦᑎᓐᓂ. ᐊᕐᕌᒍᐃᑦ ᐊᕙᑎᑦ 
ᓈᓯᒪᓕᖅᑎᓪᓗᒋᑦ, ᓱᓕ ᑲᔪᓯᒍᑎᓕᒃ ᐱᓕᕆᑦᓯᐊᕈᑎᒥᓂᒃ. ᖁᔭᓕᔪᒍᑦ ᓄᓇᕗᑦ ᒐᕙᒪᒃᑯᖏᓐᓂ 
ᑲᑐᔾᔨᖃᑎᖃᕈᓐᓇᕋᑦᑕ ᕆᒃ ᕼᐊᓐᓴᓐ ᑎᒥᖁᑎᖏᓐᓂᒃ ᐱᐅᓯᕚᓪᓕᖅᑎᑦᓯᒍᒪᓪᓗᑕ ᐃᓅᓯᖏᓐᓂᒃ ᓄᓇᕗᒻᒥᐅᑦ 
ᑎᒥᒥᒍᑦ ᐱᒡᒐᕈᑎᖃᕐᓂᖅᓴᓂᒃ.” 
 
“ᑲᑐᔾᔨᖃᑎᒌᓐᓂᒃᑯᑦ, ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᖃᖅᑎᑦᓯᓂᐊᖅᑐᑦ $100,000 ᐊᕐᕌᒍᓄᑦ ᑕᓪᓕᒪᓄᑦ ᕆᒃ 
ᕼᐊᓐᓴᓐ ᑎᒥᖁᑎᖏᓐᓄᑦ,” ᐅᖃᖅᓯᒪᔪᖅ ᐊᒡᓗᒃᑲᖅ. “ᑖᒃᑯᐊ ᑮᓇᐅᔭᖃᖅᑎᑦᓯᒍᑎᐅᔪᑦ ᐃᓚᒋᐊᕈᑕᐅᓂᐊᖅᑐᖅ 
ᐱᓕᕆᐊᕆᖃᑦᑕᖅᑕᖏᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ 
ᐃᓅᓯᖃᑦᓯᐊᕈᓐᓇᕐᓂᖏᓐᓂᒃ ᓄᓇᕗᒻᒥᐅᑦ ᑎᒥᒥᒍᑦ ᐱᒡᒐᕐᓂᖅᓴᐅᒍᑎᓖᑦ ᐊᑑᑎᖃᑦᓯᐊᖅᑐᓂᒃ 
ᐋᖅᑭᐅᒪᔾᔪᑎᑖᖁᓪᓗᒋᑦ, ᖃᐅᔨᓴᖅᑕᐅᖁᓪᓗᒋᑦ, ᐊᒻᒪᓗ ᓯᕗᒃᑲᑕᖅᑎᐅᖁᓪᓗᒋᑦ.” ᑎᒥᖁᑎᖏᑦ 
ᖃᐅᔨᒪᔨᑕᐃᓂᕐᒧᑦ ᐃᑲᔪᕈᑎᖃᖅᐸᑦᑐᑦ ᑐᕌᖅᑎᑦᓯᓂᐊᖅᑐᑎᒃ ᑮᓇᐅᔭᖅᑖᕆᓯᒪᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓂᒃ 
ᐅᑎᖅᑎᓪᓗᒋᑦ ᐃᑲᔪᕈᑎᖃᕐᓂᒃᑯᑦ ᓄᓇᕗᒻᒥ.” 
 
“ᖁᔭᓐᓇᒦᒃ ᓯᕗᓕᖅᑎ ᐅᑲᓖᖅ, ᓯᕗᒃᑲᑕᖅᑎᐅᑦᓯᐊᕐᓂᕐᓄᑦ ᐊᒻᒪᓗ ᐱᖃᓐᓂᕋᕕᑦ. ᐅᐱᒍᓱᓪᓚᕆᑦᑐᖓ 
ᖁᕕᐊᓱᐊᖃᑕᐅᒍᓐᓇᕋᒪ ᑲᑐᔾᔨᖃᑎᒌᓕᕐᓂᑎᓐᓂᒃ ᑕᒫᓂ ᐃᖃᓗᓐᓂ,  ᐊᕐᕌᒍᓂᒃ ᐊᕙᑎᓂᒃ 
ᓇᓪᓕᐅᓂᖅᓯᐅᕐᓂᑎᓐᓂᒃ, ᐊᒻᒪᓗ ᖁᔭᓕᓪᓚᕆᑦᑐᖓ ᐃᑲᔪᕐᓂᕆᔭᕐᓄᑦ,” ᐅᖃᖅᓯᒪᔪᖅ ᕼᐊᓐᓴᓐ. “ᑕᒪᓐᓇ 

ᑲᑐᔾᔨᖃᑎᒌᓕᕐᓂᖅ ᓇᓗᓇᐃᖅᓯᒍᑕᐅᔪᖅ ᐊᖏᔪᐊᓗᒻᒥᒃ ᐊᖏᕈᑎᖃᖅᓯᒪᓂᑦᑎᓐᓄᑦ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ 
ᑭᒃᑯᑐᐃᓐᓇᐃᑦ ᕿᒥᕐᓗᒥᒍᑦ ᐋᓐᓂᖅᓯᒪᔪᑦ ᓄᓇᕗᒻᒥ ᐱᕕᖃᖅᑎᑕᐅᒍᓐᓇᖁᓪᓗᒋᑦ ᓯᕗᓪᓕᐅᔾᔨᒍᒪᔭᖏᓐᓂᒃ 
ᑲᒪᒍᓐᓇᖅᓯᖁᓪᓗᒋᑦ ᐊᒻᒪᓗ ᓯᓐᓇᑦᑐᐊᕆᓯᒪᔭᖏᓐᓂᒃ ᑲᒪᒍᓐᓇᖅᓯᖁᓪᓗᒋᑦ. ᑲᓲᒪᖃᑎᖃᕐᓂᐊᖅᑐᑦ 
ᐋᖅᑭᐅᒪᔾᔪᑎᑦᓴᓂᒃ ᐃᓕᒌᓄᑦ ᐃᓘᓐᓇᖏᓐᓂ ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᕕᖏᓐᓂ 
ᐊᑐᖃᑎᒌᖃᑦᑕᕐᓂᐊᕐᓗᑎᒃ ᐋᖅᑭᐅᒪᔾᔪᑎᑦᓴᓂᒃ ᐃᓕᑦᓯᒪᔭᖏᓐᓂᒃ, ᐱᓕᕆᔾᔪᓯᑦᓯᐊᖑᓂᖅᐹᖏᓐᓂᒃ ᐊᒻᒪᓗ 
ᓯᕗᒃᑲᑕᖅᑎᐅᑦᓯᐊᕈᑎᖃᕐᓂᕐᒧᑦ ᐃᑲᔪᖅᓱᐃᓂᕐᒧᑦ ᑕᒪᑐᒥᖓ ᑐᕌᒐᐅᔪᒥᒃ. 
 
“ᓂᕆᐅᑦᓯᐊᖅᑐᒍᑦ ᐱᓕᕆᖃᑎᖃᕐᓂᐊᕐᓂᑎᓐᓂᒃ ᑲᑐᔾᔨᖃᑎᒋᕙᑦᑕᑎᓐᓂᒃ ᒐᕙᒪᒃᑯᓐᓂ ᐊᒻᒪᓗ ᓄᓇᓕᓐᓂ 
ᓄᓇᕗᒻᒥ ᐱᐅᓯᕚᓪᓕᖅᑕᐅᒍᓐᓇᖁᓪᓗᒋᑦ ᐃᓅᓯᖏᑦ ᑭᒃᑯᑐᐃᓐᓇᐃᑦ ᕿᒥᕐᓗᒥᒍᑦ ᐋᓐᓂᖅᓯᒪᔪᑦ ᐊᒻᒪᓗ 
ᑕᐃᒫᑦᓴᐃᓐᓇᕈᔪᒃ ᑎᒥᒥᒍᑦ ᐊᔪᕈᑎᓕᓐᓂᒃ, ᐊᒻᒪᓗ ᖃᐅᔨᓴᖅᑕᐅᒋᐊᖃᕐᓂᖏᓐᓂᒃ ᒪᒥᒍᑕᐅᒍᓐᓇᕋᔭᖅᑐᓂᒃ 
ᓯᕗᓂᑦᓴᑎᓐᓂ,” ᐅᖃᖅᓯᒪᔪᖅ ᕼᐊᓐᓴᓐ. 
 
$100,000 ᑮᓇᐅᔭᖃᖅᑎᑕᐅᒍᑎᖏᑦ ᑕᓪᓕᒪᐅᓕᖓᓗᑎᒃ ᐊᑭᓕᐅᑕᐅᖃᑦᑕᓂᐊᖅᑐᑦ ᐊᕐᕌᒎᓂᐊᖅᑐᓂ 
ᑕᓪᓕᒪᓂᒃ. ᐊᑑᑎᒋᓗᒋᑦ, ᕆᒃ ᕼᐊᓐᓴᓐ ᑎᒥᖁᑎᖓᑦ ᐱᓕᕆᐊᖃᕐᓂᐊᖅᑐᑦ ᓄᓇᕗᒻᒥ ᓴᖅᑭᖅᑕᐅᓗᑎᒃ 
‘ᐋᖅᑭᐅᒪᔾᔪᑎᑦᓴᓕᕆᔨᓂᒃ ᐃᓕᒌᓂᒃ’ ᐱᓕᕆᖃᑎᒌᖃᑦᑕᕐᓂᐊᖅᑐᓂᒃ ᐋᖅᑭᐅᒪᔾᔪᑎᑦᓴᓂᒃ ᑲᑐᔾᔨᖃᑎᒌᓄᑦ ᐊᒻᒪᓗ 
ᑭᒃᑯᑐᐃᓐᓇᕐᓄᑦ, ᐊᒻᒪᓗ ᐊᑐᐃᓐᓇᖃᕈᓐᓇᖁᓪᓗᒋᑦ ᖃᐅᔨᓴᖅᑕᐅᔪᑦ ᐱᓕᕆᐊᖏᓐᓄᑦ ᐊᒻᒪᓗ 
ᐱᒋᐊᖅᑎᑕᐅᓯᒪᔪᓄᑦ. ᓯᕗᒃᑲᑕᖅᑎᐅᓂᕐᒧᑦ ᖃᓄᐃᓕᐅᕈᓯᐅᕙᑦᑐᑦ ᓲᕐᓗ ᐊᕐᕌᒍᑕᒫᑦ ‘ᐊᑦᓴᓗᐊᑦ ᐃᖏᕐᕋᔪᑦ’ 
ᑮᓇᐅᔭᓂᒃ ᐱᕈᖅᓴᐃᓂᐅᕙᑦᑐᖅ ᐃᑲᔪᖅᓱᖅᑕᐅᖃᑦᑕᓂᐊᕐᒥᔪᖅ. 
 
ᕆᒃ ᕼᐊᓐᓴᓐ ᑎᒥᖁᑎᖓᑦ ᐱᓕᕆᐊᖃᖅᐸᑦᑐᑦ ᓴᖅᑭᖅᓯᕚᓪᓕᕈᒪᓪᓗᑎᒃ ᐊᑐᐃᓐᓇᖃᕐᓂᖅᓴᐅᒍᓐᓇᖁᓪᓗᒋᑦ 
ᐊᒻᒪᓗ ᐊᑕᖏᕐᓂᖅᓴᐅᖁᓪᓗᒋᑦ ᓄᓇᓖᑦ ᑭᒃᑯᑐᐃᓐᓇᕐᓄᑦ ᕿᒥᕐᓗᒥᒍᑦ ᐋᓐᓂᖅᓯᒪᔪᓄᑦ, ᐊᒻᒪᓗ 
ᐃᑲᔪᖅᓱᐃᕙᑦᑐᑎᒃ ᖃᐅᔨᓴᖅᑕᐅᓂᖏᓐᓂᒃ ᒪᒥᑕᐅᒍᓐᓇᖁᓪᓗᒋᑦ. ᑎᒥᐅᔪᑦ ᐱᓕᕆᐊᖃᖅᐸᑦᑐᑦ ᑐᕌᒐᖓᓄᑦ 
ᑲᓲᒪᑎᑦᓯᒐᓱᐊᖅᑐᑎᒃ ᑭᒃᑯᑐᐃᓐᓇᕐᓂᒃ ᐊᒻᒪᓗ ᐱᓕᕆᔾᔪᑎᑦᓴᓂᒃ ᓴᓇᑐᓂᖅ ᓴᖅᑭᐅᒪᒍᓐᓇᖁᓪᓗᒍ. 
 

ᑐᑭᓯᒋᐊᒃᑲᓐᓂᕈᒪᒍᕕᑦ, ᑕᑯᕆᐊᕈᓐᓇᖅᑕᐃᑦ www.rickhansen.com .   

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕈᓐᓇᖅᑐᑎᑦ:  

ᑭᐅᕋᓐ ᑲᑉᓗᓇ ᐃᐅᕆᓐ ᒪᒃᒥᓚᓐ 
ᓄᓇᕗᑦ ᒐᕙᒪᖓ ᕆᒃ ᕼᐊᓐᓴᓐ ᑎᒥᖁᑎᖏᑦ 
(867) 975-5059 (778) 229-7532 
www.gov.nu.ca www.rickhansen.com 
 
 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ 

ᐅᐃᕖᑎᑐᓪᓗ ᐅᕙᓂ, www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : 

www.gov.nu.ca. 

